Skatta- og avgjaldsmál avgerðir

Mál nr.: 07-02-22-41 frá 05.02.2008

- skattalógin § 1, § 3 

Smápartafelag noktað skattafrælsi

Samandráttur:

Smápartafelag kærdi avgerð hjá Toll- og skattaráð Føroya at nokta felagnum skatta​frælsi. Skatta- og avgjaldskærunevndin staðfesti avgerðina vísandi til, at Toll- og skatt​a​ráð Føroya hevði ikki heimild at veita skattafrælsi, tá talan var um eitt smá​partafelag.

Upplýst er í málinum, at smápartafelag søkti Toll- og skattaráð Føroya um skattafrælsi, men fekk noktandi svar.

Toll- og Skattstova Føroya vísir á, at sambært § 3, stk. 3 í skattalógini, kann Toll- og skatta​ráð Føroya gera av, at tey feløg og stovnar v.m., sum eru fevnd av skattalógini § 1, stk. 1, nr. 9, 10 og 14 fáa fult ella avmarkað skattafrælsi, um so er, at inntøkan eftir stovn​an​arskipan, lógum ella samtyktum teirra einans skal verða nýtt til alment góðgerðin ella kirkjulig, manngóð, listalig, vísindalig ella tílík endamál.

Kærarin er eitt smápartafelag, hvørs skattskylda er ásett sambært § 1, stk. 1, nr. 8 í skattalógini. Felagið er tí ikki umfatað av orðingini í § 3, stk. 3 í skattalógini.

Toll- og skattaráð Føroya kann tí ikki gera av, um felagið kann fáa fult ella avmarkað skatta​frælsi.

Kærarin vísir á, at sambært skattalógini § 3, stk. 3 og § 1, stk. 1, kann Toll- og skattaráð Føroya gera av, at feløg og aðrir stovnar kunnu fáa fult ella avmarkað skattafrælsi, um so er, at inntøkan eftir lógunum einans skal verða nýtt til manngóð, listarlig, vísindalig ella tílík endamál.

Kærarin metti, at smápartafelagið formelt og í verki leyk treytirnar fyri at fáa fulla skatta​frítøku og greiddi frá virksemi felagsins, sum burturav er útgáva av vísindaligum verkum og virksemi í tí sambandi.

Avgerð hjá Skatta- og avgjaldskærunevndini

Sambært § 3, 3. stk í skattalógini kann Toll- og Skattaráð Føroya gera av, at tey feløg og stovn​anir v.m., sum nevnd eru í § 1, stk. 1 nr. 9, 10 og 14, fáa fult ella avmarkað skatta​frælsi, um so er, at inntøkan eftir stovnanarskipan, lógum ella samtyktum teirra einans skal verða nýtt til alment góðgerin ella kirkjulig, manngóð, listalig, vísindalig ella tílík endamál.

Heimildin hjá Toll- og Skattaráð Føroya at veita skattafrælsi er avmarkað til feløg og stovnanir, sum eru nevnd í § 1, stk. 1, nr. 9, 10 og 14 í skattalógini. Fyrsta treytin fyri skatta​frælsi er soleiðis, at talan er um nevnda slagi av felagi ella stovnum. Harnæst er treyt um nýtslu av inntøkum felagsins.

Kærarin er eitt smápartafelag og sum so fevnt av § 1, stk. 1, nr. 8 í skattalógini. Toll- og skattaráð Føroya hevur ikki heimild at veita skattafrælsi til smápartafelag.

Skatta- og avgjaldskærunevndin avgjørdi at staðfesta avgerðina hjá Toll- og skatta​ráð Føroya at nokta smápartafelagnum skattafrælsi. Avgerðin verður grundað við, at Toll- og Skattaráð Føroya hevur ikki heimild til at veita skattafrælsi til smáparta​felag.
